
七月以諭德張居正充裕王講官○帝問太倉粟儲積計

部對曰出入僅足相當頃因米賤給發折兌十萬金所省

頗多拆兌之法徵于水旱之歲可蘇災民發于米賤之時

可裕倉儲　帝論尙書高耀云寇警不時國計當裕

九月原任福建廵撫譚綸以囘籍守制上言經久善後六

事

　〈一議將言軍中必令大將運籌而佐以偏裨今獨恃一戚繼光令其左右支吾四面當寇繼光雖才勇力齊不〉

　〈能及也乞行撫按官隨宜舉用如守備胡守仁把總傳應嘉以充之則官不必備而分任有人矣二議兵言許〉

　〈撫臣名取州縣民壯團練之半與各廵司弓兵給以客兵之費集之會省分爲二營設練都司二員分統訓練〉

　〈可以漸減客兵而增主兵三議食言瘡痍未起蕪穢未開而一旦督促數年之逋是驅之盜也請已徵者量留〉

　〈地方未徵者姑免追賠四寬海禁五請立縣治六處有司內惟海禁設縣治行撫按再議餘俱允行〉

虜大入寇三衛素與虜通朵顏夷酋日通罕者尤爲桀黠

總督都御史楊選誘執通罕父子三人輪繫薊獄以爲質

如有虜來犯薊則殺之通罕積恨益與虜通遂勾虜入寇

時虜騎挾詐東行廵撫僉都御史徐紳咨請總督楊選宜

守墙子嶺選以虜皆往東謝之紳躬領兵赴墙子嶺選又

以其違節制却囘之虜果窺無備突攻墙子嶺寨陷之長

驅深入歷陷密雲三河順義諸縣至于張家灣將攻通州

犯京師以張家灣河水凍而還時總督楊選回廵撫徐紳

愴惶趨齊化門以護京城爲名兵部尙書楊博論以京城

--

有備須速囘截殺于是薊州胡總兵率人馬三千追至順

義爲虜所圍盡没于虜虜竟得志復由墙子嶺出邊去

十月以嵩敗大計京官

十一月御史林潤劾世蕃自罪謫後與文龍乘軒衣蟒負

險不臣誹謗朝政假以治第聚衆數千乞正刑章以絕禍

本詔卽付林潤逮捕至京○以言官劾逮胡宗憲至京仰

藥死○林潤復劾鄢𢡟卿命削籍

乙丑〈嘉靖四十四年〉

正月○上不豫

二月上疾有瘳○嚴訥言國初馮堅以典史而推都御史

王興宗以直廳而歷布政使請略彷此意于雜流宂職中

超擢一二以禆盛治已而陞廣東同知王化爲廣東按察

司僉事鳳陽同知江東爲陝西按察司僉事辰州通判邵

元善爲四川按察司僉事廣安州知州張澤爲雲南按察

司僉事溆浦縣敎諭李珙爲大理寺右評事碣石衛經歷

郭文通爲肇慶府同知

　〈按化東元善由舉人澤珙由歲貢文通等由吏員俱以治行卓異超摺〉

三月副總兵郭成等擊倭于海中沉其舟斬首百餘級倭

患絕○廷試賜范應期等三百九十四人進士及第出身

有差

